
2009-2010eko PROIEKTUA
MADAGASKARREN, AMARON’I MANIA ESKUALDEKO HAUR NEKAZARIEI 
KALITATEZKO OINARRIZKO HEZKUNTZA BERMATZEA

Proiektu honen bidez, bi elizbarrutitako Eskola Katolikoetako Guraso Elkarteen Batasunak Madagaskarren abian jarri duen Kalitatezko Oinarrizko Hezkuntza Sustatzeko Programa, tokiko aukeren osagarri dena, babestu nahi dugu. 227 landa eskolak osatzen dute sarea, eta guztira 23.600 ikasle eta 670 irakasle baino gehiago ditu. Sare horren bidez eskolatutakoen % 75 lehen hezkuntzari dagozkio, eta horixe da, hain zuzen, 2015erako Milurteko Garapen Helburuetako bigarren helburua, “Lehen Hezkuntza unibertsala”, lortzeko Madagaskarko Gobernuak hezkuntza esparruan duen lehentasuna.
Horietako 15 eskolatan egingo da proiektua, eta landa inguruko 2.300 haurrek, 8.000 guraso inguruk eta 55 irakaslek parte hartuko dute. Epe luzeko ekimena da, eta Europar Batasunaren programa markoaren arabera Nazio Garapenerako programak ezarri dituen zortzi lehentasun horietatik bi lehentasuni erantzuna ematea du helburu: 

Ikasle gehiagorentzako tokia prestatzea, lehendik dauden eskoletan gelak handituz edota sail berriak eraikiz (12 gela inguru), eta eskolako azpiegituren kalitatea hobetzea, eraikinak berrituz eta zerbitzu berriez hornituz,  6 eskolatan komunak edo ura hartzeko eta urez hornitzeko sistemak ezarriz, esaterako.
· Eskolen autoaskitasuna lortzeko eta haurren elikadura hobetzeko ekoizpen proiektuak abian jartzea (arrain haztegia, arbolazaintzako lau zentro eta arroz alor bat birgaitzea), eta ikasleen 8.000 guraso laborantza tekniketan gaitzea eta euren seme-alaben heziketan parte har dezaten eta heziketaz ardura daitezen prestatzea.
Aurreikusitako inbertsioa, guztira, 275.000 €-koa da, eta aurreikuspenen arabera, horietatik 60.000 € PROYDE-PROEGAk emango ditu, bere bazkide, laguntzaile eta aldekoen laguntzari esker.

Testuingurua: Madagaskar uhartea. Hogei milioi biztanle baino gehiago ditu, eta Afrikako eta munduko herrialderik txiroenetakoa da; urteko errenta 304 US$-koa besterik ez da biztanleko. Herrialdeak dituen zor izugarriak direla-eta, kanpo zorra arintzeko NMFk eta Munduko Bankuak sustatutako programan parte hartzeko hautatu da. Nazioko pobrezia tasa 2001ean % 73,6koa zen, eta 2006an, % 67,5ekoa, baina landa inguruetan oraindik % 72koa da. Kanpoko laguntzaren oso mende dagoen herrialdea da, eta bertako ekonomia, bereziki, iraupeneko nekazaritzan (arroza, manioka, patata, artoa, kakahuetea…) eta abelazkuntzan oinarritzen da. Basogabetze prozesu ikaragarria jasaten ari da uhartea, eta gogor eragin dio klima aldaketak. Urakanek, gero eta indar handiagokoek, lurra higatzen dute, eta lurra emankortasuna galtzen ari da; horrek biztanleei euren errentak murrizten dizkie, gehienak lurreko fruituetatik bizi baitira. Osasun egoera ere oso eskasa da. Bizi-itxaropena 56 urtetik beherakoa da, eta IHESa izugarri ari da hedatzen.
Madagaskarren garapena oztopatzen duten alderdien artean, honako hauek azpimarra daitezke:
· Langile kualifikatuen gabezia; ondorioz, enpresen eta nekazarien ekoizpena eta lehiakortasuna oso baxua da.
· Gizarteko azpiegituren urritasuna.
· Errenta sortzen duten jarduerak finantzatzeko iturrietan sarbiderik ez izatea.

Hezkuntza arazoak. Madagaskarreko Gobernuak ez du bertako eskola sarea handitzeko nahikoa baliabiderik, eta ez da gai biztanleen beharrak asetzeko; eskola pribatuei dirulaguntzak gehitzeko baliabiderik ere ez du (irakasleen soldatak ordaintzeko behar adinakoak ere ez dira). Proiektuaren xede den landa inguru horretan, eskolak, askotan, gurasoek beraiek eraikitzen dituzte, euren seme-alabak gertuen duten estatu eskoletara bidali beharrak sortuko lituzkeen kostuak eta arriskuak murrizteko.

Hala ere, eskolaurreko adina duten haurretatik % 5ak besterik ezi du haur hezkuntzan sartzeko aukera, eta % 56 baino gutxiagok amaitzen dute lehen mailako hezkuntza. Eskola uzten dutenen tasa handi hori gurasoen baliabide ekonomiko murritzen ondorioz gertatzen da, bai eta behar adina leku ez izatearen eta eskolako programaren egokitasun faltaren ondorioz ere; programak ez die erantzuten ikasleen eguneroko beharrei, ez baititu lurraren emankortasuna hobetuko luketen laborantza teknikak irakasten, ez eta landa inguruetako jardueretarako lagungarri izango zaien ezer ere. Guraso askok nahiago dute euren seme-alabak eskolatik atera eta, familiari laguntzeko, landara bidali lanera. Eskolatze epea gero eta txikiagoa da, asko eta asko 2 edo 3 urtez soilik joaten dira eskolara. Oinarrizko hezkuntza horren gabeziak landa inguruen garapena geldiarazten du.
Biztanle heldu gehienak eskolagabeak dira, eta horregatik, zailagoa egiten zaie euren seme-alabak eskolatzeak duen garrantzia ulertzea. Hala ere, Estatuak eta Elizak egindako sentiberatze lana bere fruituak ematen ari da, eta ama asko jada jabetu dira eskolak duen garrantziaz. Horregatik, eta demografiak izan duen hazkuntza handiagatik, inguru horretako haurrak eskolatzeko eskaerak gora egin du, eta gelek normalean 45-50 haur inguru izaten badituzte ere, gaur egun  60 edo 70 haur baino gehiago biltzen dituzte.

Hezkuntza gabeziak garapenean dituen eraginak. Proiektuak bultzatuko dituen eskolak kokatuta dauden herrietan, biztanle gehienak gazteak dira (% 50 baino gehiago), Ambositran, eskualdeko hiriburuan, izan ezik. Bizi baldintza gogorrak dituzte. Pentsaera “kontserbadorea” dute, eta antzinako ohiturei oso lotuta bizi dira. Inguru horretako haurren % 40 baino gehiago eskolatu gabe daude. Horrek oso ondorio negatiboak ditu eskualdeko ekonomian, horixe baita langabezia tasa altuaren oinarrizko arrazoia: gazteek eta emakumeek ez dute lanik aurkitzen, eta dauden enpresa edo industria gutxi horiek ez dute langile kualifikaturik; ekoizpen baxua dute eta ez dira lehiakorrak nazioarteko merkatuan. Langabeziak, lurraren emankortasun eskasak eta, horren ondorioz, gazte askok etorkizunik ez dutela pentsatzeak drogaren munduan sartzera (kalamuaren antzeko tokiko belar bat erretzen dute, rongany izenekoa) edota delinkuentziara bultzatzen ditu.
Onuradunak. -15 eskola horietako gaur egungo ikasleak izango dira zuzeneko onuradunak, programa honek Oinarrizko Hezkuntza hobetzea baitu helburu, eskola uztea murriztuz eta hezkuntza estaldura handituz. 

- Gurasoak ere onuradun izango dira, batez ere, ikasleen amak. Gurasoei zuzenduta dago errenta sortzen duten jardueretan prestatzeko eta gaitzeko programa.

- Irakasleak, euren ardura baita ezagutza horiek ikasleei helaraztea. Irakasleen prestakuntzaren barnean, psikologiako modulua, pedagogiakoa, kudeaketakoa eta errenta sortzen duten jarduerei buruzkoa landuko dira.
Prestakuntzako ikastaroetan beste batzuek ere parte hartu ahal izango dute, eskolak kokatuta dauden herrixketako nekazariek, hain zuzen. Ikastaroetan parte hartzeko eskaerak eskaintza gainditzen badu, behar gehien dituzten pertsonek eta emakumeek izango dute lehentasuna. Ikasleen gurasoek elkartean duten inplikazioa, ikasleen jatorri geografikoa eta ikasleen sexua hartuko dira kontuan; neskek lehentasuna izango dute eskolan sartzeko diskriminatuta daudenean, eta mutilek, herrialdeko leku askotan gertatu ohi den bezala, baliagarriago direlako, landan lan egitera behartzen dituztenean. Eskolak genero aldetik orekatuak izan daitezen ahalegin guztia egingo da.
